
Le Renard é Le Leû (3) 
 
C’ét le Renâ é le leû, de temp z’en temp i se font la ghere, meins de temp z’en temp i 
taent amins tout come. Alou le Rena, lu qi comandaet un petit, il avaet prinz un marchë, 
un travail a son conte. C’étaet de gareter un cllôz. Garetter, c’étaet soulever la pâture, le 
retourner. Les vla partis tous deûz, meins avant de parti, il avaent fét lous provizions. Il 
avaent minz dan le bout du cllôz un morcé de lard, eune flûte, eune boutaille de citr. 
 
« Je manjerons ela cant qe j’arons fain. 
- Dam vér, meins ça se peut q’i m’apeleront a nomer pasq’i m’ont dit « Tu vas yétr 
pârain, on va t’apeler a nomer, vantiés ben maintieunes fais. » 
- Ho ben, qe dit le leû, tu iras don nomer. 
 
Les vla tous deûz parti o lous gaobue su l’epaole, é pis les vla tous deûz a garetter. 
Meins yan, meins le Renâ, i taet vitement lassë, lu. Le leû garettaet tout le temp. Le 
Renâ avaet eune cllochette. Alours, cant i fut un petit lassë, le vla qi sone la cllochette 
« Drin drin drin » 
 
- Ho dis don. Ca y’ét dame, I m’apelent a nomer. I faot qe je vâs. 
- Ho ! Bé dame,  t’as q’a y aller. 
 
Le leû continuaet a garetter, lu. Vla le Renâ parti. Le Renâ i començaet le fricot, lu, a 
manjer. Cant i s’enrevint, le leû li demandit : 
- Alour ? Le batéme ét aboutë ? 
- Dame vér. 
- Qhi ce qe c’étaet ? 
- Oh ben c’étaet un gâ. 
- Coment qe tu l’as apelë ? 
- Je l’e apelë le Comencement. 
- Ho ! C’ét un petit nom ben boudet. 
 
Les vla tous deûz de continuer a garetter. Yan, meins le leû fezaet tant qi pouvaet, lu, le 
renâ fezaet ventiés un petit mouins, pasq’i taet pus finot. Ho dame, ao bout d’un temp, 
vla core…. Ho ! I taet lassë, le vla qi sone core la cllochette « drin, drin, drin » 
 
- Ho ! Bé dame, ça yét, pasq’i m’avaent dit, y en ara core un aotr bétôt. 
- T’as q’a aller nomer 
I goûtaet le casse-croute. Cant i taet ervenu, le leû li demandit : 
 
- Alour… Ca taet un biao batéme ? 
- Ha ! dame oui, y avaet du mond, y avaet un biao batéme. 
- C’étaet eune fille ou ben un gâ ? 
- Ha ! Ben non, ça taet core un gâ. 
- Bon de méme ! Coment qe tu le nomis ? 



- Ha ! Ben, je le nomis le Mitan. 
 
Les vla core tous deûz a garetter de retour. 
 
- Vantiés ben qe y en ara core un aotr pasq’i m’ont dit q’i en avaet un aotr en route. 
 
Cant i fut core lassë, i sone core la cllochette « drin, drin, drin » 
 
-  Ho ! Bé dame, je vâs core aller pasq’i m’apélent core ! 
 
Le vla core parti. Le leû l’avaet léssë aler. 
 
- Ben oui, va-t-en pasqe t’es apelë a nomer. 
 
Meins i taet core aller manjer son casse-croute. Cant I taet ervenu don, le leû li 
demandit : 
 
- Alour, qhi ce qe c’etaet ? 
- Ben, c’étaet eune fille. E pis y avaet un biao batéme, y avaet du mon tout pllen. 
- Coment qe tu l’as nomée ? 
- Ha ben je la nomis « La Fin » 
 
Les vla q’ariveant ao bout du cllôz. Les vla q’avaent étë pour aler manjer lou casse-
croute. I ne demeuraet pûs gran chôze. Le renâ avaet manjë é beû eune tirée de citr a 
chaq coup, y a avaet pûs gran chôze. 
 
 
 
 
 
 
 
 
 
 
 
 
 
 
 
 

 


